
দনুজের; বল তার কি হবে উপায়?”

"জঠরে আমার তুমি থেকো নিরাপদে

বহ্নি; (কহিলা ঈশানী) থাকিবেন বায়ু

বিকীর্ণ মূর্দ্ধজা জাল অভ্যন্তরে মোর।

না চাহি বরুণে মোরা আর কোনজনে

আজি। যুঝুন তাঁহারা, ইন্দ্র আদি সবে

প্রাণপণে ক্ষণকাল নিশুম্ভের সহ,

যে তক না বধি মোরা রণে রক্তবীজে।

পড়িলে সে রক্তবীজ সবে মেলি যুটি

বধিব নিশুম্ভে; নৈলে যদি দুই বীর

যুঝে একযোগে, জয় হইবে সন্দেহ।

কেমন বাসব তুমি কি বল ইহার?”

(কহিলা ভবানী চাহি শক্র মুখ পানে)।

কর যোড়ে সবিনয়ে উত্তরিলা ইন্দ্র;—

"তব আজ্ঞা অনুবর্ত্তী মোরা চিরকাল,

জননি, অবশ্য মোরা নিশা অবসানে

আক্রমিব দৈত্যবরে প্রভূত সাহসে।

চেতন থাকিতে তারে নাদিব কদাচ

সহায়িতে রক্তবীজে, যা থাক ললাটে।”

"তাহাই হইবে ইন্দ্র, হইল নিশ্চয়

(কহিলা শঙ্করী) এবে পান ভোজনেতে

শ্রান্তি দূরি লভ সবে বিশ্রাম; ঐ দেখ,

